Монгол Улсын Их Хурлын 2009 оны хаврын ээлжит чуулганы Хууль зүйн болон Төсвийн байнгын хорооны 7 дугаар сарын 01-ний өдөр /Лхагва гариг/-ийн хамтарсан хуралдаан 10 цаг 10 минутад Төрийн ордны “А” танхимд эхлэв. 

Улсын Их Хурлын гишүүн Д.Одбаяр ирц, хэлэлцэх асуудлыг танилцуулж, хуралдааныг даргалав. 

Хуралдаанд ирвэл зохих 38 гишүүнээс 26 гишүүн ирж 68.4 хувийн ирцтэй байв. Үүнд:

Чөлөөтэй: Д.Арвин, Х.Баделхан, Н.Батбаяр, С.Баяр, Л.Гантөмөр, Ц.Мөнх-Оргил, Ц.Даваасүрэн, Х.Жекей, Ш.Сайхансамбуу, Ж.Сүхбаатар, Ч.Улаан, С.Оюун

Өвчтэй:  Э.Бат-Үүл

Тасалсан: Д.Тэрбишдагва

Нэг. Хохирогчдод нөхөн олговор олгох тухай хуулийн төсөл /Хэлэлцэх эсэх/ 

Хэлэлцэж буй асуудалтай холбогдуулан Хууль зүй, дотоод хэргийн сайд Ц.Нямдорж, мөн яамны Төрийн нарийн бичгийн дарга Г.Баясгалан, мэргэжилтэн Э.Энхтуяа, УИХ-ын Тамгын газрын Эрх зүй, хууль тогтоомжийн хэлтсийн зөвлөх Н.Мөнхзэсэм, Төсвийн байнгын хорооны зөвлөх Ё.Мөнхбаатар, референт Ё.Энхсайхан, Ш.Чинбат, Хууль зүйн байнгын хорооны референт Э.Ганболд нарын бүрэлдэхүүнтэй ажлын хэсэг байлцав. 

Хуулийн төслийн талаархи төсөл санаачлагчийн илтгэлийг Хууль зүй, дотоод хэргийн сайд Ц.Нямдорж танилцуулав. 

Танилцуулгатай холбогдуулан Улсын Их Хурлын гишүүн З.Энхболд, Д.Зоригт нарын асуусан асуултад Хууль зүй, дотоод хэргийн сайд Ц.Нямдорж, ажлын хэсгээс Г.Баясгалан нар хариулж, тайлбар хийв. 

УИХ-ын гишүүн Ч.Сайханбилэг, Р.Гончигдорж, Ж.Энхбаяр, Д.Лүндээжанцан нар санал хэлэв. 

Д.Одбаяр: Хохирогчид нөхөн олговор олгох тухай хуулийн төслийг хэлэлцье гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Хууль зүйн болон Төсвийн байнгын хороодын санал, дүгнэлтийг УИХ-ын гишүүн Д.Одбаяр УИХ-ын чуулганы нэгдсэн хуралдаанд танилцуулахаар тогтов.

Хамтарсан хуралдаан 10 цаг 45 минутад өндөрлөв. 

Тэмдэглэлтэй танилцсан:




ХУУЛЬ ЗҮЙН БАЙНГЫН 



ТӨСВИЙН БАЙНГЫН 

ХОРООНЫ ДАРГА

Ч.ХҮРЭЛБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

   ХӨТЛӨГЧ:






Б.НАРАНТУЯА

МОНГОЛ УЛСЫН ИХ ХУРЛЫН 2009 ОНЫ ХАВРЫН ЭЭЛЖИТ 

ЧУУЛГАНЫ ХУУЛЬ ЗҮЙН БОЛОН ТӨСВИЙН БАЙНГЫН ХОРООНЫ
 7 ДУГААР САРЫН 01-НИЙ ӨДӨР /ЛХАГВА ГАРИГ/-ИЙН ХАМТАРСАН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Д.Одбаяр: Төсвийн байнгын хороо, Хууль зүйн байнгын хорооны хамтарсан хурал хуралдана. Энэ хурлыг Жекей дарга хөдөө томилолтоор явж байгаа учраас миний бие даргалан хуралдуулах юм байна.

Ингээд эрхэм гишүүдийн энэ өдрийн амар амгаланг айлтгаж байна.

Хоёр Байнгын хорооны ирц, зарим гишүүд давхцаад бүрдэж байгаа учраас хуралдааны ажиллагааг нээснийг мэдэгдье.

Байнгын хорооны хуралдаанаар хэлэлцэх асуудлыг танилцуулъя.

Нэгдүгээрт, Хохирогчид нөхөн олговор олгох тухай хуулийн төслийн хэлэлцэх эсэх, хоёрдугаарт, Өршөөл үзүүлэх тухай хуулийн төслийн хэлэлцэх эсэх, гуравдугаарт, Төсвийн тухай хуульд нэмэлт, өөрчлөлт оруулах тухай хуулийн төсөл гэсэн ийм З асуудал байгаа юм байна.

Хоёр Байнгын хорооны хамтарсан хуралдаанаар Хохирогчид нөхөн олговор олгох тухай хуулийн төслийг хэлэлцэнэ. Ингээд энэ асуудлыг хэлэлцэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна. 

Баярлалаа.

Хохирогчид нөхөн олговор олгох тухай хуулийн төслийн талаарх төсөл санаачлагчийн илтгэлийг Хууль зүй, дотоод хэргийн сайд Нямдорж танилцуулна. Нямдорж сайдыг төслөө танилцуулахыг урьж байна.

Ц.Нямдорж: Эрхэм гишүүд ээ, 

Засгийн газраас Хохирогчид нөхөн олговор олгох тухай хуулийн төслийг боловсруулж Улсын Их Хуралд өргөн мэдүүлсэн юм.  2008 оны 7 сарын 01-нд болсон эмх замбараагүй явдлын үеэр ард иргэд, байгууллагад 4 чиглэлээр хохирол гарсан гэсэн судалгаа гарч байгаа. 

Энэ асуудлыг нэг удаагийн нөхөн олговор олгох журмаар зохицуулж шийдвэр гаргах нь зүйтэй гэж Засгийн газар үзсэн. Хохирлын чиглэлийг бүлэглэлээр нь авч үзвэл эхний ээлжинд үүрэг гүйцэтгэж яваад бэртэж гэмтсэн цагдаа, онцгой байдлын албан хаагчид 400 шахам хүн байна. Бас тэр үед эмх замбараагүй явдлын болсон газарт байж байгаад бэртэж гэмтсэн иргэд байна. Энэ иргэдэд хохирол учруулах хоёр дахь чиглэл. Гуравдугаарт, энэ хэрэг явдлын үеэр амь насаа алдсан нэр бүхий иргэд байгаа. Тэдгээрийн ар гэрт нэг удаагийн нөхөх олговор олгох нь зүйтэй гэж үзсэн. Дөрөвдүгээрт, энэ хэрэг явдлын үеэр эд хөрөнгөөрөө хохирсон байгууллага байгаа. Энэ байгууллагуудад учирсан хохирлыг барагдуулах нь зүйтэй гэсэн ийм саналыг оруулж байгаа.

Онц байдлын хуульд ийм хэрэг явдлын үеэр иргэн, байгууллага хохирох юм бол хохирлыг нь төр хариуцна гэсэн хуулийн заалт байдаг. Энэ хуулийн заалтыг иш үндэс болгож ийм санал боловсруулж, Засгийн газарт танилцуулж, дэмжүүлсний үндсэн дээр Их Хуралд өргөн мэдүүлснийг та бүхэнд танилцуулж байна.

Энэ хэрэг явдлын үеэр хохирсон бүх хүмүүсийн, бас бүх байгууллагын нэр нь жагсаалтаараа гарсан. Судалгаа байгаа. Үүнийг та бүхэнд шаардлагатай гэж үзвэл нэмж өгч болохоор байгаа. Хуулийн төсөл өргөн мэдүүлэхдээ хумиж, багцалсан байдлаар нь ерөнхий судалгааг гаргаж өгсөн гэдгийг танилцуулж байна.

Энэ асуудал шийдэгдвэл эх үүсвэрийг хэрхэх вэ гэдгийг жичид нь шийдвэр гарсан тохиолдолд зохицуулах, Засгийн газрын түвшинд. Шаардлагатай бол Их Хуралд саналаа дараагийн ээлжинд оруулж ирнэ гэсэн тооцоотой байгаа гэдгийг бас энд танилцуулах байна.

Энэ асуудлыг хэлэлцэж өгөхийг хүсье.

Д.Одбаяр: Нямдорж сайдад баярлалаа. Хэлэлцэж байгаа асуудалтай холбогдуулан асуулт асуух гишүүд байна уу? Энхболд, Зоригт гишүүн ингээд асуулт асуух гишүүдийн нэрийг тасаллаа. Энхболд гишүүд

З.Энхболд: Сая Нямдорж сайдын ярьсан дэлгэрэнгүй жагсаалтыг авмаар байна. Ялангуяа энэ 4, 5 дугаар хамгийн их мөнгөн дүнтэй хэсэг дээр, одоо. 

Ц.Нямдорж: Манай Баясгалан сайд тэр нөгөө жагсаалтыг гаргаад Энхболд гишүүнд өгчихөөрэй.

Д.Зоригт: Өнөөдөр 7 сарын 01. Тэгээд яг нэг жил болж байна, энэ үйл явдал болсноос хойш. Энэ асуудал хэлэлцэж таарч байгаа нь. Тэгээд энэ асуудалтай холбоотой 2 зүйлийг асууя.

Нэгдүгээрт, энэ хэмжээг ямар жишгийг баримталж тогтоосон бэ? Цалинг, 3-36 дахин өсгөж, нэг сарын хөдөлмөрийн хөлсний доод хэмжээг  9-112 дахин өсгөж гэсэн энэ тоонуудыг үндэслэсэн жишиг гэж байдаг уу? 

Хоёрдугаарт, энэ хөрөнгийн эх үүсвэрийг, энэ төсөвт тусгагдаагүй хөрөнгө байгаа. Ямар байдлаар зохицуулах вэ? Засгийн газрын нөөц хөрөнгөнөөс хэрвээ шийдвэр гарвал тэндээс гаргах ийм боломж нөхцөл нь ямар байдаг бол?

Танилцуулгын 4 дүгээр хэсэгт шүүхийн шийдвэрээр тогтоогдсон бодит хохирлын хэмжээ гэж бичсэн байна. Энэ иргэд, байгууллагад хуулийн этгээд учирсан хохирлын хэмжээнүүд шүүхийн шийдвэрээр тогтоогдсон байгаа гэж ойлгож болох уу?  Баярлалаа.

Ц.Нямдорж: Манай Төрийн нарийн бичгийн дарга сууж байна. Нэмэлт тодруулга өгөөрэй гэдгийг хэлье. Эхний хэмжээг тооцохдоо юуг харгалзав гэж. Ерөнхийдөө бол хүний эрүүл мэндэд хохирол учирсан бол гэмтлийн зэргийг харгалзсан тоонууд явж байгаа юм. Байгууллагуудын хохирлын тухайд мөрдөн байцаах байгууллагад гаргаж өгсөн шинжээчийн дүгнэлттэй ийм хохирлын тоо явж байгаа. Гурав дахь чиглэл нь нас барсан иргэдийн ар гэрт олгох нөхөх олговрын тухай жишээ нь 16 сая төгрөг нэг хүнд гэдгээр явж байгаа. Энэ тоог гаргахдаа уржнан жил үүрэг гүйцэтгэж яваад төрийн албан хаагчид нас барсан МИ-8-ын ослын улмаас. Тэр хүмүүст олгосон дундаж хохирлын хэмжээг харгалзаж үзсэн юм. Ийм л ерөнхий жишгүүд явж байгаа. 

Эх үүсвэрийн тухайд шууд гаргаад өгчих нэг хэсэг хохирлын асуудал байгаа. Түүний жишээ нь энэ амь нас нь хохирсон иргэдийн ар гэрт олгох нөхөх олговор, цагдаагийн байгууллага, онцгой байдлынхны биед учирсан гэмтэл, бас энэ хэрэг явдлын үеэр эрүүл мэнд нь хохирсон иргэдийн асуудлыг шууд гаргаж олгох нэг ийм хэсэг бий.

Гурав дахь хэсэг нь энэ байгууллагуудад учирсан хохирлын асуудал байгаа. Одоо бол энэ байгууллагуудад учирсан хохирлын асуудал мөрдөн байцаалтын шатанд тогтоогдсон хохирлын хэмжээний түвшинд явж байгаа. Яг эцэслэн төд гэсэн шүүхийн тоо нь нарийвчлан гараагүй байгаа. Шүүхийн шийдвэр гарахаар эцсийн тоо тодорхой болно. Энэ бол З сард Засгийн газраар орсон, тэгээд дэмжигдээд харзнаж байгаад сая өргөн мэдүүлж байгаа хуулийн төсөл. Тэр үеийн тооцоогоор бол 12 орчим тэрбум төгрөгийг энэ хуулийг хэрэгжүүлэхэд зарцуулна гэсэн тооцоо гарч байсан. Шүүхийн шийдвэр гараад ялангуяа байгууллагуудад учрах хохирлын хэмжээ өсөх, хасагдах ийм нөхцөл байдал үүсэхийг үгүйсгэхгүй. Шүүхийн шийдвэр яг тэд гэж гарангуут тэр дагуу нь асуудалд хандах ийм арга байгаа. Үүнийг тооцож байгаад Засгийн газрын түвшинд асуудлыг эцэслэн шийдвэрлэх. Бүр боломжгүй бол Их Хуралд энэ шийдвэрийг хэрэгжүүлэхэд нэмж ийм хөрөнгө шаардлагатай байна. Тийм эх үүсвэрээс гаргая гэдэг санаагаа хууль батлагдчихвал төсвийн тодотголын үед жишээ нь оруулж ирж болох ийм хугацаа байгаа юм. 

Сүүлийн асуулт юу байлаа? Зоригт гишүүн.

Д.Одбаяр: Шүүхээр яг тогтоогдсон уу?

Ц.Нямдорж: Түрүүн хариулчихлаа. Ерөнхийдөө энэ байгууллагуудад учирсан эд хохирлын төлөгдөх хохирлын хэмжээг эцсийн дүндээ шүүх тогтоогдоно. Төдийг төл энэ байгууллагад гэж. Тэгэхдээ энэ шүүхийн ийм шийдвэр гаргахдаа шинжээчээр дүгнэлт гаргуулж байж, бодитойгоор ийм хохирол учирсан байна гэдэг ийм хохирлын эцсийн цэг тавьсан тоо гаргаж ирж байж, түүнийг нь үндэслэж нөхөх олговор олгох ажиллагаа хийгдэнэ.

Д.Одбаяр: Баярлалаа. Энхболд гишүүн

З.Энхболд: Дэлгэрэнгүй судалгааг аваад үзэж байна. Хувьсгалт намын байрыг болохоор 7 тэрбум төгрөгөөр. Хувьсгалт нам байраа 12.6-аар үнэлсэн. Түүнийг нь комисс болохоор 7 тэрбумаар багасгаж үнэлсэн байгаа юм. Энэ баахан байгууллагууд Ноён сүлд гэхэд 57 сая төгрөг бэлнээр байсан, Аэро Монголия 47 сая төгрөг бэлнээр байсан гэх мэтээр баахан бэлэн мөнгө байсан тухай яриад байх юм, банк шиг. Ардчилсан социалист эмэгтэйчүүдийн холбоо 2 сая төгрөг бэлнээр байсан, Оюутны холбоо 11 сая төгрөг бэлнээр байсан, Социалист залуучуудын холбоо 69 сая төгрөг бэлнээр байсан гээд. Тэгээд 69-ыг 60 болгож тогтоосон байх юм. Энэ бол шүүхийн биш, цагдаа нарын хийсэн ажил уу? Жишээ нь, мөнгө олгох сургаар байгаагүй мөнгөө байсан гээд бичээд аваад байх магадлал хэр байдаг юм бэ? Үүнийг тогтоох боломж нь хэр байдаг юм. Баахан л бэлэн мөнгө нэхсэн улсууд байна л даа. 

Би энэ мөнгөний тоонуудад их эргэлзэж байна.

Ц.Нямдорж: Тийм, наадах чинь нэхэмжилж байгаа хэмжээ нь, мөрдөн байцаалтын шатанд. Тэгээд шүүх наадахыг чинь үзээд байсан байгаагүйг нь баримтаар тогтоогдоод, байхгүй гэх юм бол төлөгдөх хохирлын хэмжээнээс хасаад явчихна шүү дээ. Шүүх ямар шийдвэр гаргах вэ гэдэг л эцсийн юм, энэ буруу тоо, энэ мөнгө байсан, байгаагүй гэдгийг хэн ч хэлж чадахгүй. Шүүх бол хуулиараа нэхэмжилж байгаа хохирлыг баримтаар тогтоосон тохиолдолд шинжээчийн дүгнэлт, бусад нотлох баримтыг үндэслэн төлөх эцсийн хохирлыг тогтоох ийм л шийдвэр гаргана.

З.Энхболд: Хоёр дахь мөрөнд ингэж байгаа. Хуулийн дагуу тогтоосон комиссын үнэлгээ гээд. Энэ ямар комисс энэ тухай яригдаж байгаа юм бол?

Ц.Нямдорж: Ерөнхийдөө бол шинжээч томилоод, шинжээчийн томилсон тогтоолоор томилогдсон комисс байдлыг судалж үзээд, гаргасан нэг ёсондоо шинжээчийн дүгнэлт гэж ойлгож болно. Баясгалан дарга тодруулчих.

Г.Баясгалан:  Ер нь бол эд хөрөнгийн хохирол учирсан учраас ялангуяа материаллаг ийм юмны хувьд үнэлгээ хийхээс өөр аргагүй байгаа. Тэгээд үндсэндээ энэ бүх хэргүүд дээр үнэлгээ хийгдэж, комисс томилогдсон байгаа. Тэгээд комиссын урьдчилсан, үнэхээр мэдээж асуудал бол эцсийн шатандаа шүүх шийднэ. Урьдчилсан тогтоож байж болох энэ баримт, бас бус боломжтой байгаа тэр зүйлд үндэслээд гаргасан үнэлгээнүүд наана чинь явж байгаа. Энэ үнэлгээг бид нар үндэслээд нийт нөхөн төлж болох хохирлын хэмжээ нэг ийм хэмжээтэй байж магадгүй гэсэн нэмэлт тоог гаргачихаад байгаа. Одоогоор бидэнд байгаа мэдээгээр бол Улсын дээд шүүхийн хяналтын шатаар 37 хэрэг хэлэлцээд эртүүд шийдэгдсэн байгаа. Мөн одоо анхан шат болоод давж заалдах шатанд, анхан шатанд 50 хэрэг байсан, түүнээс 37 нь хяналтын шатаар хэлэлцэгдсэн. 43 нь давахаар хэлэлцэгдсэн. Одоо хяналтын шатаар 10 гаруй хэрэг хэлэлцэгдэх ёстой. Мөн мөрдөн байцаалтын шатанд нэлээн их хохирол нь тэнд төлөгдөхөөр ингэж  явж байгаа, бас хэдэн хэрэг шалгагдаж байгаа гэсэн ийм мэдээтэй байгаа. Тийм учраас шат шатандаа энэ нь хянагдаад, саяны тоонууд нягтлагдаад тэгээд эцэслэгдээд, хуулийн төсөлд зааснаар шүүхийн шийдвэрт заасан тэр хэмжээгээр төсөлд тусгасан нөхөн төлбөрийг олгоно гэсэн ийм төсөл боловсрогдсон байгаа.

З.Энхболд: Энэ комисс гэдэг чинь шүүхийн шийдвэр биш юм байна. Тийм үү? Комиссын үнэлгээ нь шүүхийн шийдвэр биш юм уу? 

Г.Баясгалан: Биш. Яагаад гэвэл энэ чинь хэрэг шалгаад, хэргийг заавал хохирлын хэмжээг тодорхой хэмжээгээр шүүхэд шилжүүлэх учраас шууд мөрдөн байцаагч, мэргэжлийн улсуудын оролцоотойгоор комисс томилогдоод гарсан дүгнэлт. Үүнийг шүүхийн шийдвэрээр заавал яг энэ хэмжээгээр баталгаажих ёстой гэж хэлэхгүй л дээ. Бусад нотлох баримтуудыг харьцуулж үзэж байж хасагдах, нэмэгдэх нь шийдэгдэх байх. 

З.Энхболд: Зарим байгууллага бол банкны касс шиг л байдаг байсан байна. Улаанбаатар чуулга гэдэг байгууллага бол 36 мянга 556 сая  төгрөг бэлнээр байсан гээд комисс тогтоосон л байгаа юм. Банк хажууд нь байхад мөнгөө хадгалдаггүй яадаг ч байгууллагууд байсан юм. Их сонин сонин юм харагдаад байна. Тийм учраас шүүхийн  эцсийн дүн, шүүхийн гаргах шийдвэрүүд хэдийд гарч дуусах вэ? Энэ тоонууд хэдийд эцэслэгдэх вэ? 

Г.Баясгалан: Ер нь бол шүүхэд шилжсэн хэргүүдийн хувьд ийм л байдалтай байгаа юм. Бид нарт байгаа өнөөдрийн авсан мэдээгээр бол 50 хэрэг анхан шатаар хэлэлцэгдсэн байгаа. Түүнийх нь 43 нь давж заалдах шатаар орсон байгаа. Түүнээсээ дахиад хяналтын шатаар  37 хэрэг орсон гэдэг нь, тэр  37 хэргийн хувьд шүүхийн шийдвэрт хэд гээд бичсэн тэр тоог эцсийн тоо гээд бид гаргаад ирж болно. Бас шүүхэд шилжээгүй байгаа ганц нэг хэрэг байгаа. Ингээд энэ бүх хэрэг яваад дуусахад анхан шатаар хэлэлцэгдээд дараа нь гомдол гарвал гомдол нь хэлэлцээд дууссан тохиолдолд бид эцсийн байдлаар гарсан гэж тооцох ёстой. Тэгэхээр нийт 50 гаруй хэргээс үндсэндээ 37 нь эцэслэгдээд байгаа гэсэн ийм л тоотой байгаа.

Д.Одбаяр: Нотлох баримтын бүрдэл байхгүй бол тэгээд энэ чинь заавал энэ хэмжээгээр байна гэсэн үг биш л байхгүй юу даа.

З.Энхболд: Тэгэхээр шүүх ямар шийдвэр гаргаж байна гэдгийг хармаар л байна. Яг энэ шиг. Хэлэлцүүлгийн явцад.

Ц.Нямдорж: Энхболд гишүүн ээ, энэ төслийн 4.1.4-д ингэж байгаа юм. Эд хөрөнгөд нь хохирол учирсан хохирогчид Эрүүгийн байцаан шийтгэх хууль, Иргэний хэрэг шүүхэд хянан шийдвэрлэх тухай хуулийн дагуу гарсан шүүхийн шийдвэрээр тогтоогдсон бодит хохирлын хэмжээгээр гэсэн. Энэ шүүхийн шийдвэр эцэслэн гарч байж, манай шүүхийн шийдвэр чинь дунджаар явсаар байгаад эхний жишээ нь, Эрүүгийн хэрэг бол 2 сар, анхан шатны шүүх гартал. Дараа нь давж заалдахад З0-аад хоног, хяналтын шатаар орвол дахиад 30-аад хоног гээд нийт дүнгээрээ 4-5 сарын процесс шаардагддаг ийм л ажиллагаа. Энэ бол хамгийн бага хугацаа. Тэгээд одоо энэ хэрэг нь өөрөө бас их эгзэгтэй хэрэг шүү дээ. Энхболд гишүүний эргэлзээд байгаа юм бол надад ч гэсэн эргэлзээ төрүүлдэг. Шүүх асуудлаа шинжээчийн дүгнэлт гаргаад өгсөн, яаж шийдвэрлэх юм байгаа, шүүхийн шийдвэрийн дагуу л эцэстээ яг төдийг төл гэдэг тоо тэндээс л гарна. Өөр үүнийг хэн ч гаргаж чадахгүй. Буруу ч гэж хэлж чадахгүй, зөв ч гэж хэлж чадахгүй, шүүх л шийднэ.

Д.Одбаяр: Асуулт асуух гишүүд асуултаа асууж дууслаа. Санал хэлэх гишүүн Сайханбилэг, Гончигдорж, Энхбаяр гишүүн, Лүндээжанцан дарга байна.

Ч.Сайханбилэг: Энэ хуулийн төсөл өөрөө гарах, өргөн баригдах, боловсруулагдах бүх түвшин бол хэцүү байсан. Үүнийг өнөөдөр хэлэх хэрэгтэй. Тэгээд энэ хуулийг хэлэлцэж эхэлтэл үнэхээр бас хоёр нам, Улсын Их Хуралд суудал бүхий 2 бүлэг, улс төрийн хүчнүүд зохих, үнэхээр хүнд хэцүү замуудыг туулж, өнөөдөр энэ хуулийн төслийг ярилцаж эхэлж байгаа. Өнөөдөр яг ярилцаж, эхэлж байгаа өдөр өөрөө 7 сарын 01. Яг нэг жилийнх нь босгон дээр энэ олон нийтийг хамарсан эмх замбараагүй байдал болсны 365 хоногийн дараа энэ асуудлыг хэлэлцэж эхэлж байгаа. Энэ утгаараа Монгол Улсын төр, Их Хурал энэ хуулийг баталж гаргах нь өөрөө бас төрөөс энэ болсон үйл явдалд ямар нэг эмоцигүйгээр, ухаалаг, төрийн уужуу тайвуу сэтгэлээр хариулт өгч байгаагийн нэг хэлбэр гэж ингэж үзэж болох учраас энэ хуулийг хэлэлцэж, баталж гаргах нь зүйтэй гэсэн ийм байр суурьтай байгаа. Ер нь энэ хуулийн төслийг санаачлах чиглэлээр УИХ дахь Ардчилсан намын бүлэг, ажлын хэсэг бараг жилийн өмнө байгуулсан. Энэ ажлын хэсэг ажиллаж байгаад ер нь, эмх замбараагүй байдлын хоёр талд хэн хэнийгээ гэлгүйгээр хүмүүсийнх нь асуудлуудыг нэг мөр шийдье гэдэг үндсэн дээр нэлээн тооцоо судалгаа хийсэн юм. Тэгээд оролцож, гэмтэл авсан хүмүүс ч тэр, эрүүл мэндээрээ хохирсон хүмүүс ч тэр. Төрийн өмнөөс ажил үүргээ гүйцэтгэж явж байгаад бас эрүүл мэнд, өөрийн сэтгэл санаагаар хохирсон төрийн мөрдөстэй албан хаагчид аль алиных нь асуудлыг нь бас энэ нөхөн олговор хэлбэрээр шийдэх нь зүйтэй гэдэг дээр ажлын хэсэг очсон юм. Тэгээд энэ нөхөн олговрын хэмжээнүүдийн хүмүүсээр нь гаргасан, тоогоор нь гаргасан энэ саналаа Засгийн газарт, Хууль зүй, дотоод хэргийн сайдтай тухайн үед нь ярьж байсан. Өнөөдөр энэ Засгийн газраас өргөн барьсан хуулийн төсөлд энэ хүмүүсийн нөхөн олговрын хэмжээ үндсэндээ манай намын бүлгийн ажиллаж байсан тэр хэмжээний үндсэн тэр хүрээнд нь шахуу орж ирсэнд талархалтай байгаа.

Гэхдээ би өнөөдөр энэ Их Хурлаар хэлэлцүүлж байгаатай холбогдуулаад нэг зүйл дээр саналаа гаргая гэж бодсон юм. Энэ бүх хохирлуудаас эргэж ерөөсөө төлөгдөж болохгүй, 100 хувь сэргээж болохгүй ганц асуудал бол хүний амьтай холбоотой асуудал. Энэ амь үрэгдсэн  5 хүний ар гэрийнхэнтэй ч гэсэн өнгөрсөн хугацаанд 3-4 удаа уулзаж байсан. Хүмүүс үнэхээр өөрийнхөө ойр дотныхоо хүнийг алдсан хүмүүс бол үнэхээр хэцүү. Тэр хүмүүсийг босгож ирэхгүй учраас нөхөн олговор гэдэг утга өөрөө маш харьцангуй ойлголт. Энэ гэр бүлүүдийн хүсч байгаа, нэхэмжилж байгаа үнэ нь өөрөө маш өндөр үнэ нэхэмжилдэг, үүнийг нь ч гэсэн ойлгож болох байх. Ер нь бид нар Монголын төр өнөөдөр дандаа энэ санхүүгийн эсхүл өөрийн бололцоо нөхцөлийг яриад хүний амийг бас ингэж багаар үнэлдэг энэ юмнаас алхам алхмаар бид нар чиг хандлагаа дээшлүүлэх ёстой. Хэдэн жилийн өмнө болсон янз бүрийн тохиолдлуудаар жишиг авч, өнөөдөр энэ төрөөс иргэдийнхээ амь насыг үнэлж байгаа энэ үнэлэмжийг тэр хуучин чигээр нь царцааж болохгүй гэсэн ийм байр суурьтай байгаа юм. 

Тийм учраас энэ хуулийг хэлэлцэх явцад манай хоёр Байнгын хорооны гишүүд одоо бол манай ажлын хэсгээс гаргасан саналын дагуу 5 хүн байдаг. Хүн тус бүрд нь, одоо энэ хуулийн төслийн 4.1.1-д байгаа шиг 16 саяар биш, ядаж 100 сая төгрөгөөр үнэлж, нөхөн олговрыг өгье гэсэн ийм зүйлийн санал гаргаж байгаа юм. 

Энхболд гишүүний саяны хэлсэн шиг энэ аж ахуйн нэгж байгууллагуудын алдсан мөнгө төгрөгнүүдийг ямар нэгэн байдлаар шүүхийн шатны бүх юмнуудыг дуусгаад тодорхой хэмжээгээр төлөөд яваад байх ёстой. Босгож болохгүй энэ хүмүүсийн амь насаа алдсан юмыг бид нар бас онцгойлж үзэх хэрэгтэй. Ер нь би түрүүн хэлсэн. Энэ хүний амийг үнэлж байгаа зарчмаа бид бүхэн аль болох дээшлүүлж явах ёстой. Дэлхий нийтийн чиг хандлага ч байдаг. Дэлхийн жишиг ярих юм бол бас өндөр юмнууд ярина. Гэхдээ бид нар өөрийнхөө хэмжээнд энэ үнэлэмжээ байнга дээшлүүлж явах эхнийхээ алхмыг хийх ёстой. Хуучин бол бид нар энэ хүмүүсийн нөхөн төлбөр өгөхдөө дандаа журам элдэв юмаар явдаг. Энэ удаад бид нар нэг тохиолдолд зориулж, тусгайлсан хууль гаргаж байгаа юм. Тэгээд энэ онцлог байдлуудаа харж үзээд бид нар энэ хуулин дээрээ 4.1.1-ийн 16 сая гэдгийг  100 сая болгож өөрчлөх энэ саналыг оруулж байгаа юм.

Тэгээд энэ саналыг манай хоёр Байнгын хорооны гишүүд хэлэлцүүлгийн явцад дэмжиж өгөөч гэсэн ийм саналыг хэлж байна. Баярлалаа.

Д.Одбаяр: Баярлалаа. Гончигдорж гишүүн

Р.Гончигдорж: Баярлалаа. Нэгдүгээрт Сайханбилэг гишүүний саналтай санал нэг байна. Энэ нөхөн олговрын тухай асуудал өөрөө хэмжээ нь цаад хохиролтойгоо зүй зохистой дүйцсэн байх ёстой гэдэг энэ санааг бид нар их бодмоор байгаа юм. Бид нар өнөөдөр яг 7 сарын 01-ний өдөр ярьж байна. Тэр халуун амиа алдсан 5 хүний нөхөн олговор гэдэг ойлголтыг их өргөн утгаар нь ойлгомоор байгаа юм. Тэр  хэмжээнд мөнгө төгрөг наана цаана юм нь тавигдаагүй байна. Хуулийн дагуу тэжээгчээ алдсан, бусад олон юмнууд нь энд гарч байгаа байх гэж найдаж байна. Үүнээс хамааралгүйгээр. Гэхдээ нэгэнт бид нар яг ийм нөхцөл байдлаар иргэн хүн амиа алдаж байсан тохиолдол Монголд байхгүй шүү дээ.

Тийм учраас төр, бид нар Өршөөлийн тухай хууль гаргана. Төр энэ дээр үнэхээр өөрөө тэр хүнийг уучлах тухай асуудлыг нэг хэсэг дээр нь ярьж байхад, төр тэр 5 хүн, тэр  5 хүний ар гэрээс уучлал гуйсан тэр төрийн гуйлт гэдэг бол өндөр хэмжээнд байх ёстой гэдэг энэ санааг хэлж байгаа юм.

Одоо бол хэлэлцэх эсэх нь явж байгаа. Дараа нь санал ярина.

Хоёрдугаарт нь, эд хөрөнгийн хохиролтой холбоотой асуудал дээр цаашаа Өршөөлийн хуулин дээр ч гэсэн энэ өршөөлийн, энэ хохирлын нөхөн төлбөрийн тухай асуудал үүсэхээс өмнө үүсчихсэн нэхэмжлэлүүд дээр л асуудал байх ёстой гэдэг тийм зарчим баймаар байгаа юм. Тэгэхгүй үүнийг гаргаж ирэнгүүт л янз янзын өндөр үнэтэй нэхэмжлэлүүд, эд хөрөнгийн нэхэмжлэл ярьж байна шүү дээ. Бие эрхтэн, эрүүл мэнд дээр ярьж байгаа нь өөрөө асуудалгүй зүйл. Тэр бол нотлогдоод, батлагдаад, хэмжээ хязгаар тогтоогдох нь. Тийм юмыг ингэж хязгаарламаар байгаа юм.

Тэгэхгүй бол одоо -өө нэхэмжлэл гарч байна гэнэ. Сая Амраа гишүүн хэлж л байна л даа. Миний сейфэнд нэг тэрбум төгрөг байсан гээд, түүнийг хоёр, гурван хүн нотолдог гээд. Тэгээд тэр нь шатсан, үрэгдсэн, алга болсон гээд. Гэнэтийн тийм нэхэмжлэл, хийгдээгүй нэхэмжлэл гарч ирэхийг хэн байг гэх юм бэ? Нотлогдохгүй. Тэр нь  манай Нямдорж сайдын хэлдгээр 5-6 сар гэж байна. 5-6 жил үргэлжлэх тийм маргаан болж үүсвэл яах вэ? Тийм учраас энэ дээр бид, бас Засгийн газар ч бодох хэрэгтэй. Өршөөл, болоод өнгөрсөн юмны төлөө гаргаж байгаа ийм зүйлүүд нь бас цаг хугацааны хувьд зарим зальтай этгээдүүдийн ашиглах боломжийг бий болгохгүй байх тийм л учиртай. Тийм учраас би энэ Өршөөлийн хууль, энэ Нөхөн олговрын хуулиуд энэ асуудал анх Засгийн газар дээр хэлэлцэгдсэн өдрөө өмнө үйлдэгдсэн хэргүүдийн өршөөл нь, энэ нь түүнээс өмнө нэхэмжлэл хийгдсэн байсан эд хөрөнгийг ярьж байна шүү. Түүнээс эрүүл мэндийн асуудал бол хожуу нэхэмжлэл хийж болно. Ингэж гаргах нь зүйтэй юм. Тэгээд ерөнхийдөө хэлэлцэх нь зүйтэй гэсэн тийм байр сууринаас асуудлыг ярьж байна.

Тэр 5 хүний амь настай холбоотой юм, мэдээж хэрэг төрийн албан үүргээ гүйцэтгэж байсан цагдаа нарын хохирлын тухай асуудал нь байлгүй яахав. Тэр бол үүргээ гүйцэтгэж явсан. Нөгөө 5 иргэн энэ дээр их өөр статустай байх ёстой гэдгийг хэлмээр байна.

Д.Одбаяр: - Баярлалаа. Энхбаяр гишүүн

Ж.Энхбаяр: 2008 оны 7 сарын 01-нд Улаанбаатар хотод болсон нийтийг хамарсан эмх замбараагүй үймээний улмаас албан үүргээ гүйцэтгэж явсан төрийн албан хаагчид, иргэдийн амь нас, эрүүл мэнд, албан байгууллага, хувь иргэдийн эд хөрөнгөд ихээхэн хэмжээний хохирол учирсан ийм үйл явдал, энэ Монголын улс төр хийж байгаа энэ улс төрийн намуудад нэлээн том сургамж өгсөн. Монголын ард түмэнд нэлээн ухаарал өгсөн ийм үйл явдал болсон юм болов уу. Үүнээс учирсан нийгмийн том шархыг бид энэ яг нэг жилийн ойн дээр улс төрийн шийдвэр гаргаад, хэлэлцэх асуудал явж байгаа нь зүйтэй. Ялангуяа энэ асуудалтай холбоотойгоор дахин улс төр хийх, нэг нэгийгээ үгүйсгэх, дайрах асуудлыг хойш тавиад, учирсан орж ирж байгаа хохирлын асуудлыг нэг мөр шийдэх ёстой.  Нэгэнт хохирлыг шүүхээр тогтоож байгаа нөхцөлд гишүүдээс хүсэхэд ямар нэгэн улс төр хийлгүйгээр энэ асуудлыг шийдээд, энэ нийгмийн шархыг эдгээхэд хоёр нам үүргээ гүйцэтгэх ёстой байх. Энэ асуудлыг хэлэлцэхийг дэмжиж байна.

Д.Одбаяр: Түрүүн нэр аваад тасалсан.

Д.Лүндээжанцан: Тэгэхээр энэ 7-н сарын 01-ний ойн дээр энэ асуудал орж ирж байна. Дараа нь Өршөөлийн хуулийн асуудал орж ирнэ. Манай хуучин Их Хурлын үед Онц байдлын асуудлыг тухайн үед нь зарлиг гарсны дараа манай Их Хурал цуглаж, хуралдсан чуулганаараа. Онц байдлын зарлигийг баталсан. Амь үрэгдсэн хүмүүсийн ар гэрт Их Хурлаас эмгэнэл илэрхийлсэн. Тэгээд энэ бол 7 сарын 01-ний эмх замбараагүй байдал, онц байдалд хүргэсэн энэ үйл явдал дахин бүү давтагдаасай. Бүх улс төрийн хүчин, хувь хүмүүс аль нь ч бай, хуулийн хүрээнд, ардчилал, шударга ёс гэдгийг явуулъя. Энэ л асуудал дахин бүү давтагдаасай гэдэг үүднээс энэ улс төрийн намууд өмнөө их том хариуцлага хүлээж ажиллах ёстой юм байна гэдэг ийм сургамжийг бидэнд үлдээсэн. 

Ийм учраас хоёр намын бүлэг ч тэр, бид аль болохоор улс төржилгүй, тэвчээртэй байж асуудалд Монгол хүний уужуу ухаанаар ингэж хандах байдлаар бид хоёр намын бүлэг хичээл чармайлт гаргаж ажиллаж ирсэн. Энэ ч учраас энэ хуулийн төсөл орж ирж байгаа гэж ингэж ойлгож байна. Ер нь бол аливаа хууль тэр дотроо энэ олговортой холбоотой, өршөөлтэй холбоотой хууль тогтоомжууд нэлээн нарийн төвөгтэй, ярвигтай байдаг. Тийм учраас дахин дахин ийм хууль гаргахгүй байх, энэ асуудлыг бүх хүн хуулийнхаа хүрээнд ажилладаг ийм болгохын төлөө бид нар зорьж яваа, энэ нийгмийг байгуулж байгаа учраас. Бид бол энэ асуудалд туйлын уужуу сэтгэлээр хандаж, энэ асуудлыг нэг тийш нь болгох нь зүйтэй гэдэг ийм байр сууринаас энэ бүлгүүд, гишүүд хандаж байгаа гэж ойлгож байна.

Тэгээд Засгийн газраас орж ирсэн төслийг хэлэлцэхийг дэмжиж байна. Хэлэлцүүлгийн явцад асуудлууд байж болно. Түүнийг тал талаасаа яриад хамгийн оновчтойгоор шийдэхийн төлөө байгаа гэдгийг хэлье.

Д.Одбаяр: Түрүүнд санал хэлэх гишүүд байна уу гээд нэр аваад тасалсан юм. Батбаяр гишүүн ээ, уучлаарай.

Ингээд дарааллын дагуу Дэгийн тухай хууль, Байнгын хорооны хурлын дарааллыг тогтоосны дагуу одоо санал хураалт явуулна. 

Санал хэлсэн гишүүдэд баярлалаа.

Томъёолол: Хохирогчид нөхөн олговор олгох тухай хуулийн төслийг хэлэлцэх нь зүйтэй гэсэн томъёоллоор санал хураалгаж байна. Үүнийг дэмжиж байгаа гишүүдийг саналаа өгөхийг хүсч байна.

20-18 баярлалаа.

Төсвийн байнгын хорооны гишүүдэд баярлалаа.

Хоёр Байнгын хорооны гишүүдэд хамаатай нэг зарлал байна. Гишүүд маань УИХ-ын 2009 оны намрын чуулганаар нэн яаралтай хэлэлцүүлэх шаардлагатай гэсэн асуудлынхаа саналыг Байнгын хороодын дарга нарт өгөөрэй.

Одоо Хууль зүйн байнгын хороо үлдэж, Өршөөлийн хуулийн хэлэлцэх эсэхийг  шийднэ.

Хамтарсан хуралдаан 10 цаг 45 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

